Glanhau – 1 Corinthiaid 6:11
A dyna sut bobl oedd rhai ohonoch chi ar un adeg, ond dych chi wedi cael eich glanhau a'ch gwneud yn bur. Mae gynnoch berthynas iawn gyda Duw o achos y cwbl mae’r Arglwydd Iesu Grist a’r Ysbryd Glân wedi ei wneud drosoch chi.

 (Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleidiau PowerPoint, neu sebon, ‘shower gel’, gwlanen/clwtyn ymolchi, loofah neu ysbwng – amrywiaeth o nwyddau ar gyfer y bath neu’r gawod.
........
Pa mor aml fyddwch chi’n molchi? Unwaith y flwyddyn ar ddiwrnod eich pen-blwydd? Neu’n amlach?
Pa mor aml fyddwch chi’n cael bath? Neu gawod? Neu olchi’ch gwallt? Neu frwsio’ch dannedd?
Be fyddwch chi’n ddefnyddio i molchi? Fyddwch chi’n defnyddio un o’r rhain? (Dangoswch eich amrywiaeth o nwyddau – ewch trwyddyn nhw, gan enwi’r gwahanol arogleuon ayyb e.e. “Edrychwch ar hwn! Os defnyddiwch chi’r ‘shower gel’ yma byddwch yn ogleuo/gwynto fel ‘tropical pineapple’! Anhygoel!”  

Neu, “Mae’r shampŵ yma yn addo y bydd eich gwallt yn sgleinio!”

Pwy sy’n prynu’r nwyddau molchi yn eich tŷ chi? Mam? Dad? 

Mae’n braf cael bod yn lân! Yn enwedig os ydych chi wedi bod yn chwysu, neu’n chwarae rygbi neu hoci, neu rhyw gêm fudr arall. 
Mae yna adnodau’n y Beibl sy’n sôn am fod yn lân – ond glân ar y tu mewn ac nid ar y tu allan. Rhyfedd! Mae’n croen ni’n ‘waterproof’, felly sut mae’n bosib ein glanhau ni ar y tu mewn?

Dim baw go iawn sydd y tu mewn i ni cofiwch – mae gan y Beibl air sbesial i ddisgrifio y drwg sydd tu mewn i ni – sef ‘pechod’. Pechod ydy gair y Beibl am bethau drwg – geiriau cas, colli tymer, twyllo, gwrthod rhannu, dweud celwydd – bob math o bethau dyn ni’n eu gwneud sy’n siomi Duw a ni’n hunain. Wnaiff sebon ddim glanhau y pechodau yma. Ond, mae’r Beibl yn dweud fod Iesu Grist yn medru ein gwneud ni’n lân ar y tu mewn. Os dyn ni’n credu yn Iesu Grist, a chredu ei fod o wedi marw ar y groes a dod yn ôl yn fyw, yna byddwn ni’n cael eu gwneud yn lân o bopeth drwg – ein pechodau ni. Dim ond Mab Duw, sef Iesu, sy’n gallu’n glanhau ni o’r tu mewn:
A dyna sut bobl oedd rhai ohonoch chi ar un adeg, ond dych chi wedi cael eich glanhau a'ch gwneud yn bur. Mae gynnoch berthynas iawn gyda Duw o achos y cwbl mae’r Arglwydd Iesu Grist a’r Ysbryd Glân wedi ei wneud drosoch chi.

